ТАНИЛЦУУЛГА 
Зөрчлийн тухай хуульд өөрчлөлт оруулах тухай хуулийн төслийн талаар 
Монгол Улсын Их Хурлын 2021 оны 106 дугаар тогтоолын 2 дугаар хавсралтаар батлагдсан Шинэ сэргэлтийн бодлогыг хэрэгжүүлэх эхний үе шатны үйл ажиллагааны хөтөлбөрийн “Төрийн бүтээмжийн сэргэлт” хэсгийн 6.3.5-д Хувийн хэвшлийн гадаадаас авах ажиллах хүчний тоонд хязгаарлалт тогтоохгүй байх, хууль тогтоомжийн дагуу ногдуулах ажлын байрны төлбөрийг 50 хувиар хөнгөлөх гэж, ингэснээр дотоодоос хангах бололцоогүй байгаа ажиллах хүчийг гадаадаас авах боломжийг бүрдүүлсэн байх үр дүнд хүрэхээр тусгасны дагуу Монгол Улсад хөдөлмөр эрхлэх гадаад ажилтны тоо, хувь хэмжээ тогтоохгүй байх, ажлын байрны төлбөрөөс чөлөөлөх тухай анхдагч хуулийн төсөл, түүнтэй холбогдуулан Ажиллах хүчний шилжилт хөдөлгөөний тухай хуульд нэмэлт, өөрчлөлт оруулах тухай хуулийн төслийг тус тус боловсруулсан. 
Ийнхүү Монгол Улсад хөдөлмөр эрхлэх гадаад ажилтны тоо, хувь хэмжээ тогтоохгүй байх, ажлын байрны төлбөрөөс чөлөөлөх тухай анхдагч хуулийн төслийг дагаж Зөрчлийн тухай хуульд өөрчлөлт оруулах хуулийн төслийг боловсрууллаа. 
“Хуулийн төслийн дагах хуулийн төсөл болох Зөрчлийн тухай хуульд өөрчлөлт оруулах тухай хуулийн төслөөр зөвхөн хуулийн 10.13 дугаар зүйлийн  гарчигийг өөрчилж, мөн зохих зөвшөөрөлгүйгээр ажиллах хүч, мэргэжилтэн гадаадаас авч ажиллуулсан, эсхүл ажиллах хүч гадаадад гаргасан  тохиолдолд оногдуулах хариуцлагын мөнгөн дүнг нэмэгдүүлсэн байгаа ч Зөрчлийн тухай хуулийн 10.13 дугаар зүйл нь хүчингүй болсон Ажиллах хүч гадаадад гаргах, гадаадаас ажиллах хүч, мэргэжилтэн авах тухай 2001 оны хуульд хамаарах агуулгатай байгааг анхаарч, тус зүйлийг бүхэлд нь Ажиллах хүчний шилжилт хөдөлгөөний тухай хуульд тусгасан үүргийн зөрчилд хамааруулан өөрчлөн найруулах;” талаар Монгол Улсад хөдөлмөр эрхлэх гадаад ажилтны тоо, хувь хэмжээ тогтоохгүй байх, ажлын байрны төлбөрөөс чөлөөлөх тухай анхдагч хуулийн төсөл, түүнтэй холбогдуулан Ажиллах хүчний шилжилт хөдөлгөөний тухай хуульд нэмэлт, өөрчлөлт оруулах тухай хуулийн төслийн үр нөлөөний үнэлгээний тайлангийн зөвлөмжид тусгасныг Зөрчлийн тухай хуульд өөрчлөлт оруулах тухай хуулийн төслийг боловсруулахад анхаарав.  
Ийнхүү Зөрчлийн тухай хуульд өөрчлөлт оруулах тухай хуулийн төслөөр 2022 оны 07 дугаар сарын 01-ний өдрөөс дагаж мөрдөж эхэлсэн Ажиллах хүчний шилжилт хөдөлгөөний тухай хуульд заасан гадаад ажилтан авч ажиллуулахтай холбоотойгоор ажил олгогчид үүсэх үүрэг, мөн монгол ажилтанг гадаадад хөдөлмөр эрхлэхэд зуучлах тусгай зөвшөөрөл бүхий хуулийн этгээдийн хүлээх үүрэгт хамаарах зөрчлийг тус тус томьёолон, Зөрчлийн тухай хуулийн 10.13 дугаар зүйлийг бүхэлд нь өөрчлөн найруулсан болно.
Хуулийн төслийг Монгол Улсын Их Хурлын гишүүн П.Сайнзориг санаачлан боловсруулсан болно. 

Хууль тогтоомжийн тухай хуульд заасан Монгол Улсад хөдөлмөр эрхлэх гадаад ажилтны тоо, хувь хэмжээ тогтоохгүй байх, ажлын байрны төлбөрөөс чөлөөлөх тухай анхдагч хуулийн төсөл, түүнтэй холбогдуулан боловсруулах Ажиллах хүчний шилжилт хөдөлгөөний тухай хуульд нэмэлт, өөрчлөлт оруулах тухай хуулийн төслийн урьдчилан тандан судалгаа, харьцуулсан судалгаа, хуулийн төслийн үр нөлөөний үнэлгээний тайлан, хууль тогтоомжийн үр нөлөөний судалгааг Хууль тогтоомжийн тухай хуульд заасны дагуу хөндлөнгийн  багаар хийлгүүлж, зөвлөмжийг тусган ажилласан.  

 Хууль тогтоомжийн тухай хуулийн 18 дугаар зүйлийн 18.2 дахь хэсэгт “Энэ хуулийн 13 дугаар зүйлд заасны дагуу хууль тогтоомжийн хэрэгцээ, шаардлагыг урьдчилан тандан судлах болон энэ хуулийн 51 дүгээр зүйлд заасны дагуу хууль тогтоомжийн хэрэгжилтийн үр дагаварт үнэлгээ хийхэд энэ хуулийн 12.1.4-т заасан хууль тогтоомжийг хэрэгжүүлэхтэй холбогдон гарах зардлын тооцоог хийх аргачлалыг баримталж болно.” гэж заасны дагуу эдгээр хуулийн төсөлтэй холбогдуулан хууль тогтоомжийг хэрэгжүүлэхтэй холбогдон гарах зардал үүсэхгүй тул тусдаа зардлын тооцоо хийх шаардлагагүй болно.

Түүнчлэн Хууль тогтоомжийн тухай хуулийн 38 дугаар зүйлд заасны дагуу Монгол Улсад хөдөлмөр эрхлэх гадаад ажилтны тоо, хувь хэмжээ тогтоохгүй байх, ажлын байрны төлбөрөөс чөлөөлөх тухай анхдагч хуулийн төсөл, түүнтэй холбогдуулан боловсруулсан Ажиллах хүчний шилжилт хөдөлгөөний тухай хуульд нэмэлт, өөрчлөлт оруулах тухай хуулийн төсөл, Зөрчлийн тухай хуульд өөрчлөлт оруулах тухай хуулийн төсөлд олон нийтийн хэлэлцүүлэг зохион байгуулахаар хуулийн төслийг үзэл баримтлал, танилцуулгын хамт цахим хуудсанд байршуулсан болно. 

